Thema: Blwyddyn Ysgol Newydd
Dechrau newydd – bihafio’n (ymddwyn) well a bod yn ffrind gwell. (Dim hel clecs – gosipan!)
Mae croeso i chi addasu’r gwasanaeth (e.e. drwy ddefnyddio’r dafodiaith leol) ar gyfer eich ardal/plant.
· Mae’r Haf wedi mynd a rydyn ni’n nôl yn yr ysgol. (Hwre!)
· Mae ganddon ni flwyddyn gyfan o weithgareddau gwahanol o’n blaenau.

· Rydyn ni i gyd yn cael dechrau eto – dosbarth newydd, athro/athrawes newydd, pensiliau newydd, llyfrau ysgrifennu newydd...(a.y.y.b)

· Mae ganddon ni gyfle newydd i wneud ein gorau a mwynhau profiadau newydd.

Plentyn yn dal ymbarél:

· Pam wyt ti’n dal ymbarél?

· Os ti’n sefyll yn yr haul am fwy na chydig o eiliadau wnei di losgi, a chael cancr ar y croen.

· Pwy ddwedodd hynna wrthyt ti?

· Nes i glywed o’n rhywle – mae’n rhaid ei fod e’n wir.

Plentyn yn darllen cylchgrawn teledu (TV Choice neu rywbeth tebyg).

· Wyt ti am fynd allan i chwarae?

· Na. Rhaid i fi ddewis be i’w wylio ar y teledu. Y mwya o deledu ti’n ei wylio, y mwya clyfar/brainy ti’n mynd. 

· Pwy ddwedodd hynna wrthyt ti?

· Nes i glywed o’n rhywle – mae’n rhaid ei fod e’n wir.

· Ar bwy dŷn ni’n gwrando? Ydy o’n gwneud gwahaniaeth ar bwy dŷn ni’n gwrando?
Dau blentyn yn siarad â’i gilydd, ac un yn eistedd/sefyll ar wahân.
1: Mae Catrin/Bobby yn bwyta pryfaid cop i frecwast.

2: Sut ti’n gwybod hynna?

1: Nes i glywed o’n rhywle – mae’n rhaid ei fod e’n wir.

(1) yn gadael. Plentyn arall (3) yn ymuno â phlentyn (2).

2. Mae Catrin/Bobby yn bwyta pryfaid cop ar dost i frecwast, a gwair i ginio.

3. Sut ti’n gwybod hynna?

2. Nes i glywed o’n rhywle – mae’n rhaid ei fod e’n wir.

(2) yn gadael, plentyn arall yn ymuno â phlentyn (3). Catrin/ Bobby yn dod atyn nhw.

Catrin/Bobby: Ga i chwarae hefo chi amser chwarae?

3 a 4: Na! No way!

Catrin/Bobby : Pam?

3 a 4: Ti’n bwyta slygs i de a malwod i swper! Ych a fi! (Gadael Catrin/ Bobby ar ei ben ei hun yn edrych yn syn)

· Ar ddechrau blwyddyn ysgol newydd mae ganddon ni gyfle i fod yn well ffrindiau. Ydyn ni wedi hel clecs a chario straeon llynedd? Ydyn ni wedi dweud celwydd am blant eraill? Ydyn ni wedi dweud stori a gwybod nad yw’r stori’n wir?

· Os dych chi’n clywed stori am blentyn gofynnwch yn syth, “Sut wyt ti’n gwybod? Pwy ddwedodd wrthyt ti? Wyt ti’n siŵr fod y stori’n wir?”
· Er gwybodaeth, dydy sefyll yn yr haul am eiliadau ddim yn achosi cancr o’r croen, ond mae’n rhaid defnyddio eli haul yn yr Haf. Ac yn sicr dydy gwylio mwy o deledu ddim yn eich gwneud chi’n fwy clyfar!

· Mae’n rhaid i ni wybod be sy’n wir a be sy’n gelwydd. Mae’n hawdd iawn i ni frifo plant eraill drwy ddweud pethau gwirion a gwrando ar bethau gwirion.

· Ar ddechrau blwyddyn ysgol newydd dŷn ni eisiau anelu at fod yn ffrindiau da i’n gilydd. Dŷn ni eisiau ysgol hapus, ysgol ble mae pawb yn teimlo’n saff a chartrefol.

· Mae hi bob amser yn werth gwrando ar eiriau Iesu yn y Beibl. Dydy o byth yn dweud celwydd ac fe allwn ni drystio ei eiriau. Dyma un reol aur ddwedodd Iesu, yn llyfr Luc yn y Testament Newydd:-

Dylech chi drin pobl eraill fel byddech chi'n hoffi iddyn nhw eich trin chi. (Luc 6:31)
· Beth amdani felly? Mae ganddon ni flwyddyn ysgol gyfan o’n blaenau, beth am i ni drïo ein gorau i drin pobl eraill fel y bydden ni'n hoffi iddyn nhw ein trin ni.
Gweddïwn: Ein Tad, diolch i ti am eiriau doeth Iesu. Diolch ei fod yn llawn cariad a byth yn dweud unrhyw eiriau anghywir. Dŷn ni’n gwybod ein bod ni’n gallu bod yn gas weithiau a dweud pethau anghywir, ond helpa ni i drïo ein gorau i fod yn ffrindiau gwell eleni. Helpa ni i gydweithio er mwyn cael ysgol braf a chartrefol. Amen

